Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Eloy Villanueva Cruz jaunak egindako galderaren erantzuna, Foru Diputazioak emana, NA-137 (Belaguako mendatea) errepidea dela-eta nibologo bat kontratatzeari buruzkoa. Galdera argitaratu zen 2014ko apirilaren 4ko 49. Nafarroako Parlamentuko Aldizkari Ofizialean.

Iruñean, 2014ko apirilaren 30ean

Lehendakaria: Alberto Catalán Higueras

ERANTZUNA

Nafarroako Parlamentuko Parlamentu-talde Popularreko Eloy Villanueva Cruz jaunak idatziz erantzuteko galdera egin du NA-137 (Belaguako mendatea) errepidea dela-eta nibologo bat kontratatzeari buruz (PES 69). Hauxe da Sustapeneko Departamentuaren erantzuna:

Dominic John Font Conovey nibologoak (Zientzia Geologikoetan doktore eta elurrari eta lurraren jokaerari buruzko azterlanetan aditua) aholkua eman izan dio Nafarroako Gobernuko Sustapen Departamentuko Errepideen Zainketa Zerbitzuari Belaguako mendatean (NA-137 Burgi-Izaba-Frantzia errepidea, 45. kilometro-puntutik 58+500 kilometro-puntura) elur-jausien eta elur-bisutsen arriskua kontrolatu eta kudeatzearen arloan, 2008-2009 urteetako neguko bidezaintza-kanpainatik gaur arte, Geonival enpresaren bitartez. 

Kontratuari dagokionez, 2009tik 2011ko abendura, nibologoak Zainketa Zerbitzuaren Zuzendaritzarentzat lan egin zuen, eta bere lanak zuzenean fakturatu zizkion Nafarroako Gobernuko Sustapen Departamentuari, zeren eta “Agoizko Errepideen Zainketa Zentroko zaintza integrala, 2008-2011 urteetarako” kontratuaren esleipen-hartzaileak, Acciona Mantenimiento de Infraestructurasek, uko egin baitzion prezio kontrajarrien akta bat sinatzeari, Belaguako mendatean elur-jausiak eta elur-bisutsak aztertzeko. Enpresa esleipen-hartzailearen aipatutako dokumentua gehitu dugu.

Data horretatik aurrera eta gaur egun arte, Geonivalek bere lanak egin ditu, “Agoizko Errepideen Zainketa Zentroko zaintza integrala, 2012-2015 urteetarako” kontratuaren esleipen-hartzailea den enpresak, Conservación Aoiz 2012-2015 ELBk, kontratatuta. Azken enpresa horrek U-71-142145 IFZ dauka eta Iruñeko Tafalla kaleko 8. zenbakiko behean du helbide fiskala.

Txosten teknikoen ordainketa, 2012ko urtarrilaren 1etik, egiten da kasuko ziurtagirien bitartez, “Agoizko Errepideen Zainketa Zentroko zaintza integralerako kontratua, 2012-2015 urteetarako” izenekoan jasotako bi obra unitateren bidez:

– ‑II.7.3 Ud, elur-jausien arriskua aztertzeko eta tokian-tokian aurreikustekoa, elur-jausietan aditua den teknikari batek (geologo-nibologoa) egina, unitateko 1.108,71 euroko prezioan (BEZa barne).

– ‑II.7.4 Ud, elur-jausien berehalako arrisku-egoerak aztertzeko, ebaluatzeko eta haietan jarduteko proposamena egiteko azterlana, elur-jausietan aditua den teknikari batek (geologo-nibologoa) egina, unitateko 1.301,24 euroko prezioan (BEZa barne).

Bi kasuetan, eta obraren baldintza tekniko partikularren orrien arabera, bi unitateek, teknikari adituen landako lanaldi osoaz gainera, joan-etorriak eta dietak, komunikazio buletinak eta haiek kontratuaren zuzendaritzara igortzeko bitartekoak jasotzen dituzte, bai eta eskatu eta 24 orduko epearen barruan bisitak egiteko erabateko eskuragarritasuna ere. 

2009tik eta 2011ko abenduaren 31ra arte, Geonivalek zuzenean egin zituen Sustapen Departamentuarentzako aholkularitza-lanak, Zainketa Zerbitzuko Zuzendaritzak eskatuta, inguruabar meteorologikoak zirela- eta halakoak behar izan zirenean. Lan hori gero faktura baten bidez ordaintzen zen.

2012ko urtarrilaren 1etik gaur arte (2014ko apirila), Geonival Geología Aplicada S.L.P. enpresak eta “Agoizko Errepideen Zainketa Zentroko zaintza integrala, 2012-2015 urteetarako” obraren enpresa esleipen-hartzaileak, Conservación Aoiz 2012-2015 EABk hain zuzen, kontratu-harreman bat izan dute, halako moduz non aholkularitza nibologikoaren arloko enpresa espezializatu horrek eman baititu Foru Komunitateko Administrazioak eskatutako zerbitzu teknikoak.

Urteko ordainketen araberako kostuari dagokionez, negu-denboraldika adierazita, esan beharra dago 2009tik 2011ra Geonival Geología Aplicada S.L.P. enpresa espezializatuak elur-jausien arrisku-mailari buruz egindako lanak zuzenean fakturatu zitzaizkiola Zainketa Zerbitzuko Zuzendaritzari. Aldi horretan ordaindutako fakturak honakoak dira, BEZa barne dela:

2009. urtea: 12.040, 28 € 

2010. urtea: 5.373,70 € 

2011. urtea: 6.000,89 € 

2012ko urtarrilaren 1etik, honako zenbatekoak ordaindu dira Agoizko Zentroaren Zainketa Integraleko Kontratuaren kargura:

2012ko kostua 3.326,13 eurokoa izan zen.

2013ko kostua 7.953,52 eurokoa izan zen.

‑2014ko kostua (datara artekoa ) 7.229,87 eurokoa izan da.

Honako kasu hauetan elur-jausien arriskuari buruzko buletinak, nibologoak egindakoak, errepidea, aurreneurri gisa, ixtea gomendatu du –eta askotan izan da–, Lakora mendiko hegoaldeko mazelan (Belaguako mendatea) elur-jausien jarduera nabarmena edo oso handia zegoelako:

2009. urtea: behin ere ez.

‑2010. urtea: hiru aldiz, behin urtarrilean eta bitan otsailean.

2011. urtea: behin ere ez.

2012. urtea: behin, otsailean.

‑2013. urtea: hiru aldiz, bitan urtarrilean eta behin otsailean.

‑2014. urtea (martxora arte): hiru aldiz, behin urtarrilean, behin otsailean eta behin martxoan. 

Nafarroako Gobernuak nibologoaren planteamendua dela-eta daukan jarrerari dagokionez, elur-jausien berariazko arriskuari buruzko buletinak, elur-jausien jarduerarako joera handiena dagoen tokian – Belaguako mendatean, Lakorako hegoaldeko mazelan–, arrisku nabarmena edo handia (3. edo 4. mailako arriskua) adierazi duen guztietan, Zainketa Zerbitzuak adituak emandako jarraibideak bete izan ditu. 

Espezialistaren bizitokiari dagokionez, Geonival enpresak eta Dominic John, Font Conevey jaunak egoitza ofiziala eta fiskala Rosesen (Girona) dute. Hala eta guztiz ere, daukan lanbide-jarduera dela eta, aldi baterako beste toki batean bizi daiteke. Hori gorabehera, beti bete behar dute kontratuan ezarritakoa; izan ere, hartan ezartzen da 24 orduren buruan eskatutako tokian egon behar dutela.

Nafarroako Gobernuak nibologoarekin daukan jarduketa-protokoloari dagokionez:

Europako elur-jausien eskalaren arabera, Estatuko Meteorologia Agentziak, Meteofrancek edo bestelako erakunde espezializatuek 1.500 metrotik gorako tokietarako elur-jausien arrisku handiaren (4. maila) berri ematen dutenean, Belaguako mendatean bai elurra garbitzeko lanak, bai neguko mantentze-lanak eten eginen dira berehala, bai eta errepideko trafikoa bera ere, edozein erabiltzailerentzat, 50. kilometro-puntutik (militarren kuartela) 55. kilometro-puntura (El Ferial eski estazioa), hori baita Lakora mendiaren hegoaldeko mazela (elur-jausi ugariko tokia, baldintza geomorfologikoak direla eta).

Ondoren, azterlan berezi bat eginen da eremuko elur-geruzaren egonkortasunari buruz, eta emaitzek berresten badute estatu-agentziek aurreratutako arrisku orokorra, errepidea itxita egonen da harik eta elur-geruza egonkortzen den arte, elurraren kalitatea eta dentsitatea berak aldatu direlako. 24 edo 48 orduren buruan, meteorologiaren arabera, beste entsegu bat eginen da.

Nolanahi ere, Estatuko Meteorologia Agentziak, Meteofrancek edo beste erakunde espezializatu batzuek 1.500 metrotik gorako tokietarako elur-jausien arrisku apal edo nabarmena iragartzen dutenean, edo errepidean nahiz langileen osotasunean eragin dezakeen elur-jausi jardueraren ebidentzia argiak daudenean, Zainketa Zerbitzuak errepidearen behin-behineko itxiera dekretatuko du, aipatutako kilometro puntuen arteko tarteari dagokionez. Ondoren, enpresa esleipen-hartzaileari nibologo baten aholkua eskatuko zaio, hurrengo orduetan, Zerbitzuko zuzendaritzari informa diezaion hartutako neurriaren egokitasunari buruz. Informazio horrek elur-jausien berehalako arriskuaren susmoak berresten baditu, bideak itxita jarraituko du. Hala ez bada, Zerbitzuko Zuzendaritzak hura irekitzea erabaki ahalko du. 

Sustapeneko kontseilaria: Luis Zarraluqui Ortigosa

(Oharra: Aipatu eranskina foru parlamentarien eskura dago Ágora aplikazioan.)

